
BOBUR LIRIKASIDA VATAN MADHI 

 

Xodjayeva Aziza Amrullayevna                                                                                                                               

Jondor tuman 1-son kasb-hunar maktabi                                                                                                                 

Ona tili va adabiyot  fani o’qituvchisi 

 

Annotatsiya: Ushbu maqolada, Z.M. Boburning g’azal va ruboyilarida vatan,yurt  

sog’inchi haqida ma’lumotlar keltirilgan. 

Kalit so’zlar: beqiyos, vatan, zakovat,sulola, ma’rifatparvarlik,teran, hukmdor,  

ruboiy. 

     

XVI asr boshlarida taniqli shoir va davlat arbobi Zahiriddin Muhammad 

Boburning Hindiston zaminida boburiylar saltanatiga asos solib, XIX asrga qadar 

mazkur sulolaning ushbu mamlakatda bunyodkorlik va ma’rifatparvarlik ishlarini olib 

borgani tarixdan yaxshi ma’lum. Bobur oʻzbek tarixida tom maʼnoda yirik shaxs. 

Uning tarixchi olim, zukko adib va dilbar shoir sifatida qoldirgan adabiy merosi 

bebahodir. Bobur hukmdorlik majburiyatlaridan ortib yirik asarlar yozishga muvaffaq 

boʻlgan. Uning lirikasi adabiyotdagi oʻziga xos lirika. Shubhasiz, sheʼriyatining asosiy 

mavzui Vatan, Vatan sogʻinchi boʻlgan. Taxt uchun qondosh aka-ukalarning dushman 

boʻlib kurashishi, atrofdagi insonlarning xiyonati, vatanini birlashtirolmaganidan soʻng 

tortgan azoblari va nihoyat umrining soʻnggigacha Vatan sogʻinchi uning sheʼriyatiga 

koʻchgan desak mubolagʻa boʻlmaydi. Bu mavzular Bobur gʻazallari, ruboiylarida 

keng yoritilgan. 

Ulugʻ bobokalonimiz Zahiriddin Muhammad Bobur haqida soʻz borar ekan, 

uning tariximizda, adabiyotimizda beqiyos oʻrin tutganiga ahamiyat qaratish joiz. 

Ayniqsa, shoirning mumtoz sheʼriyatimizda yangicha ruh – Vatan va unga boʻlgan ishq 

ulugʻvorligi yoʻgʻrilgan sheʼrlari diqqatga sazovordir. 

Shu oʻrinda adabiyotshunos olim V. Rahmonovning quyidagi fikrlarini keltirib 

oʻtishni joiz deb topdim:,, Badiiy mahorat bobida biror oʻzbek shoiri Bobur bilan 

bellasha olmaydi.… uninag mumtoz sheʼriyatga dadil kiritgan tarjimayi hollik 

xususiyati ham Bobur sheʼriyatini alohida nurlantirib turadi. Ana shu keyingi xususiyat 

shoirning vatanparvarlik tuygʻulariga jon bagʻishlaydi”. 

Darhaqiqat, Bobur ijodiga nazar tashlar ekanmiz, koʻpgina sheʼrlari hasbi hol 

mazmunida boʻlib, mavzu jihatdan vatan va unga boʻlgan sogʻinch asosiy oʻringa 

chiqadi. Uning ijodida oʻz hayoti bilan baqamtilik sezilib turadi: shoh sifatida boshiga 

tushgan qiyinchiliklarni qogʻozga tushiradi. Zero, vatandan ayrolik, vataniga hukmdor 

boʻlolmagani shoir nazdida oʻz,, xatolaridan biri ekanligini yozadi: 

Toleʼ yoʻqi jonimgʻa baloligʻ boʻldi,                                                                         

Har ishniki ayladim, xatoligʻ boʻldi.                                                                        

Oʻz yerin qoʻyib, Hind sori yuzlandim,                                                                      

Yo Rab, netayin, ne yuz qaroligʻ boʻldi. 

Tarixiy asarlarga nazar tashlar ekanmiz, oʻsha davrda Movarounnahrdagi 

ijtimoiy-siyosiy muhit Boburning yurtda uzoq vaqt hukmdorlik qilishiga yoʻl 

bermagan. Boburning oʻzi xususidagi yuqoridagi ayblovi esa uning oʻziga nisbatan 

talabchanligidan, kamtar inson boʻlganidan dalolat beradi. U benihoyat aziyat chekib, 

oʻzga yurtga (avval Kobulga) ketishga majbur boʻladi. Shoir bu haqda quyidagi 

gʻazalda shunday deydi: 

El bilmasa holatim, bilur yor,                                                                           

Holimdin erur Xudoy ogoh.                                                                                        

Kobul sori gar azimat etsang,                                                                               

Qurbon qilay oʻzni sanga, ey shoh!                                                                      

Bobur yana oʻtluq oh chekting,                                                                       

Kuydurmasun elni oh nogoh! 

Koʻrinadiki, Bobur hayotidagi turli qiyinchiliklar, qarama-qarshiliklar, garchi u 

zakovat bobida ham munosib tarbiya koʻrgan boʻlsa-da, uning aql charxini yanada 

oʻtkirlab, donishmandga aylantirdi, desak mubolagʻa boʻlmaydi. Zero, uning koʻpgina 

gʻazallarida faylasufona ruh yaqqol namoyon boʻladi: 

Ulusning taʼnu taʼrifi manga, Bobur, barobardir,                                                            

Bu olamda oʻzumni chun yamon – yaxshidin oʻtkardim. 

U Movarounnahrni tark etgach, ijodida Vatan motivi yanada kuchaydi, alohida 

hasratli mazmun kasb etdi. Endilikda vatan tushunchasi ham, gʻurbat va gʻariblik 

tushunchalari ham kengayadi, konkretlashadi. Shoirga ona yurtda qolgan doʻst-u yor, 

xesh-u aqrabolar va, hatto, tugʻilgan oʻlka tabiati, noz-u neʼmatlari Vatanni eslatadi, 

uning bir boʻlagi sifatida sogʻinch bilan orzu etiladi, ardoqlanadi: 

Qovun birla uzumning hajrida koʻnglimda gʻam har soʻ,                                     

Oqar suvning firoqidin koʻzimdin har dam oqar suv. 

Maʼlumki, Bobur adolatli podshoh sifatida, hukmron boʻlgan yurtlarda ham 

adolatli siyosat yuritdi. Xalqni maʼrifatga, bunyodkorlikka chorladi. Maʼnaviy hayotga 

salbiy taʼsir etuvchi omillardan voz kechib, jamiyat hayotida ularni taʼqiqlab qoʻydi. 

Hind xalqi hayoti va madaniyatining gullab-yashnashiga yuksak hissa qoʻshdi. 

Oʻzining ilm-u irfoni bilan maʼrifatni yanada rivojlantirdi. Ammo umr boʻyi uning 

xayolini Vatan, unga boʻlgan intilish band etdi: 

Ne yerda boʻlsang, ey gul andadur chun joni Boburning,                          

Gʻaribingʻa tarahhum aylagilkim, andijoniydir. 

Xulosa 

  Shoh va shoir Mirzo Bobur asarlarini, g'azal va ruboiylarini chuqur o'rganish, 

mavzu-g'oyasini teran mushohada qilish, badiiylik, san'at sirlarini 

egallash  o'quvchilarga muhim ahamiyat kasb etadi. Demak, Bobur ijodida vatan 

motivi gʻoyat yuksak ahamiyat kasb etadi. Zero, u oʻzga yurtda oshyon qurgan boʻlsa-

da, oʻz yurtini, oʻzligini unutmagan chin oʻzbek farzandidir. 

